
Viðvíkjandi kæru um veiði- og fiskirættindi hjá fyrrverandi Ågot WPZD

Tann 3. mars 2003 hevur landsstýrismálanevndin móttikið kæru frá Felagnum Línuskip viðvíkjandi veiði- og fiskirættindum hjá fyrrverandi Ågot XPZD.

Í kæruni verður heitt á landsstýrismálanevndina um at kanna, á hvørjum grundarlagi veiði- og fiskiloyvi er útskrivað hesum fari, sum er farið úr flotanum fyri nýggja Ågot, og spurningur verður settur við, um annað skip við somu ella størri veiðiorku fer úr flotanum.

Á fundi í dag er landsstýrismálanevndin komin til fylgjandi fyribilsniðurstøður í málinum:

1. Tað er ivasamt, um landsstýrismaðurin (ella í hansara stað Fiskimálaráðið) hevði heimild til at lata fyrrverandi Ågot XPZD koma inn aftur í veiðiflotan, eftir at fiskifarið var strikað úr føroysku skipaskránni í samsvari við eina lógarásetta treyt fyri, at veiðiloyvi kundi verða flutt til nýggja Ågot. 

2. Hóast mótstríðandi lógarásetingar verður mett, at heimild er í lógini um vinnuligan fiskiskap at flyta veiðiloyvir millum bólkarnar av fiskiførum sum ásettir í § 28. § 29, stk. 1 setir tó mark fyri, hvussu nógvir fiskidagar kunnu verða fluttir millum bólkarnar, eitt nú í sambandi við flyting av veiðiloyvum.
3. Fiskiorkan hjá fiskifarinum ella fiskiførunum, ið fara út, seta eitt endaligt mark fyri fiskiorkuni hjá fiskifarinum, ið kann koma inn. Heimild er ikki at inntulka eina margin upp um endaliga markið. Harumframt er krav um umrokning av rættindum/fiskidøgum, grundað á veiðievni, eisini í sambandi við at fiskidagar verða avhendir sum partur av og í sambandi við flyting av einum veiðiloyvi.

Hóast lógin áleggur landsstýrismanninum at gera reglur um, hvussu fiskiorka verður roknað út, og um mannagongd fyri samanlegging og umsiting, so er hetta ikki gjørt. Óskrivaðu leiðreglurnar, ið vóru nýttar at meta um, hvørt fiskiorkan hjá fyrrverandi Ågot XPZD var tann sama ella minni enn fiskiorkan hjá Skørini og Barinum, vóru ikki sakligar. Verður sammett við tær leiðreglur, ið nú eru ásettar við kunngerð, var veiðiorkan økt við umleið 94%, tá veiðiloyvini hjá Skørini og Barinum vóru flutt á fyrrverandi Ågot XPZD. Landsstýrismálanevndin kann tó ikki seta seg sum dómara yvir, hvussu rættast er at útrokna fiskiorku. Hendan heimildin liggur framvegis hjá landsstýrismanninum í fiskivinnumálum. 

Landsstýrismálanevndin grundar sínar niðurstøður á frágreiðing hjá skrivaranum í landsstýrismálanevndini, sum tí er hjáløgd. Nevndin tekur í síni heild undir við frágreiðingini. Í frágreiðingini eru aðrar niðurstøður, ið hava týdning fyri málið, men sum ikki eru endurgivnar her, við tað at tær ikki eru beinleiðis fevndar av kærusetninginum.

Áðrenn landsstýrismálanevndin tekur endaliga støðu í málinum, verða tygum biðin um innan 14 dagar, jbr. § 10 í starvsskipan nevndarinnar, at senda nevndini møguligar viðmerkingar til fyribilsniðurstøður nevndarinnar og til grundgevingarnar fyri hesum fyribilsniðurstøðum, jbr. frágreiðing nevndarskrivarans.

Felagið Línuskip er somuleiðis biðið um møguligar viðmerkingar.

N.v.

Heini O. Heinesen

